
زچگی کا مصنوعی درد اُبھارنے کا عمل:  مفید معلومات	
زچگی کا درد مصنوعی طور پر ابھارنے (Induction of Labour - IOL) کا کیا مطلب ہے؟
زیادہ تر خواتین میں زچگی کا درد قدرتی طور پر شروع ہو جاتا ہے۔ تاہم کبھی کبھار، ہم آپ کی زچگی کا درد مصنوعی طور پر ابھارنے کی تجویز دے سکتے ہیں — اسے زچگی کا مصنوعی درد ابھارنے کا عمل (Induction of Labour) کہا جاتا ہے۔ NHS Lothian میں، تقریباً 25 سے 30 فیصد حاملہ خواتین کو IOL کی پیشکش کی جاتی ہے۔ آپ کو IOL اس صورت میں پیش کیا جا سکتا ہے کہ جب:
· آپ کا حمل 41 ہفتوں سے تجاوز کر گیا ہو
· آپ یا آپ کے بچے کے لیے کوئی طبی تشویش موجود ہو
· آپ کا پانی بہہ جائے لیکن زچگی کا درد شروع نہ ہو۔
زچگی کا درد کس طرح ابھارا جاتا ہے؟
IOL کا مقصد زچگی کے قدرتی عمل کی نقل تیار کرنا ہے۔ اسے تین مراحل میں تقسیم کیا جا سکتا ہے:
	سَروِکس کو نرم اور تیار کرنا: جھلی کو ہٹانے، سَروِکس کو تیار کرنے والے بیلون، یا وجائنل پروسٹاگلینڈنز کی پیشکش کی جا سکتی ہے تاکہ سَروِکس کو نرم اور تیار کرنے میں مدد مل سکے۔
	آپ کا پانی بہانا: ہم ایک چھوٹی ہُک کی مدد سے آپ کا پانی بہانے کی پیشکش کریں گے۔
	دردِ زہ شروع کرنا یا بڑھانا: ہم دردِ زہ شروع کرنے یا بڑھانے میں مدد کے لیے ہارمون ڈرِپ (Syntocinon) کی پیشکش کر سکتے ہیں۔
میرا IOL کہاں ہوگا؟
ہم IOL کے لیے رائل انفرمیری آف ایڈنبرگ اور سینٹ جونز ہاسپٹل، لیونگسٹن دونوں مقامات کا استعمال کرتے ہیں۔ آپ کو ان میں سے کسی ایک مقام پر ملاقات کی پیشکش کی جائے گی، جو یا تو بطور داخل مریض (یعنی آپ IOL کے پورے عمل کے لیے اسپتال میں رہیں گی) یا بطور بیرونی مریض (یعنی آپ IOL کے پہلے مرحلے کے لیے گھر جا سکتی ہیں) ہوگا۔
IOL میں کتنا وقت لگے گا؟
آپ اور آپ کے بچے کا تحفظ IOL کے دوران ہماری سب سے اہم ترجیح ہے۔ یہ عمل کچھ وقت لے سکتا ہے کیونکہ:
· آپ کا IOL شروع کرنے سے پہلے اسپتال میں بیڈ کا انتظار کرنا پڑ سکتا ہے
· آپ کے سَروِکس کو نرم اور تیار کرنے کا عمل پانچ دن تک لے سکتا ہے، اور کبھی کبھار یہ کارگر ثابت نہیں ہوتا

· کبھی کبھی آپ کا پانی بہانے سے پہلے تاخیر ہو سکتی ہے۔ اس کی وجہ یہ ہے کہ ہم لیبر وارڈ میں آپ اور آپ کے بچے کی زیادہ قریب سے نگرانی کی تجویز دیتے ہیں اور آپ کو جگہ کے دستیاب ہونے تک انتظار بھی کرنا پڑ سکتا ہے۔
· سسٹم کے اندر کبھی کبھار تاخیر ہو سکتی ہے۔ ہم ہمیشہ اپنے کاموں کو طبی ضروریات کے لحاظ سے ترجیح دیتے ہیں، یعنی یہ ہو سکتا ہے کہ دیگر افراد فوری نگہداشت کی ضرورت کے ساتھ یونٹ میں آ رہے ہوں۔ اگر ہماری کسی بھی سائٹ پر زیادہ مصروفیت ہو، تو ہم آپ کو IOL جاری رکھنے کے لیے دوسری سائٹ پر منتقل ہونے کا آپشن پیش کر سکتے ہیں۔
کیا میں IOL سے انکار کر سکتی ہوں؟
یہ امر اہم ہے کہ آپ اپنے آپشنز کے بارے میں جاننے اور اپنی ذاتی اور طبی کیفیت پر بات کرنے کے لیے وقت نکالیں۔ IOL کروانے یا پھر انتظار کرنے کا فیصلہ آپ کا اپنا ہے اور آپ کے فیصلے کا احترام کیا جائے گا۔
اگر آپ تجویز کے باوجود IOL نہ کروانے کا فیصلہ کرتی ہیں، تو آپ کو اپنی مڈوائف یا ماہرِ امراضِ نسواں کو بتا دینا چاہیے۔ آپ کو نگرانی کے لیے کلینک یا اسپتال آنے کی دعوت دی جائے گی تاکہ آپ اور آپ کا بچے کی صحت کا معائنہ کیا جا سکے۔ یہ نگرانی آپ کو آپ کے بچے کی موجودہ کیفیت کے بارے میں معلومات فراہم کرنے کے لیے پیش کی جاتی ہے اور یہ آپ کو پیدائش کے آپشنز پر فیصلہ کرنے میں مدد دے سکتی ہے۔

IOL کا عمل شروع ہونے کے بعد کیا ہوتا ہے؟
ہم IOL کے پورے عمل کے دوران آپ اور آپ کے بچے کی گہری نگرانی کریں گے۔ جب تک آپ کا دردِ زہ باقاعدہ طور پر قائم نہیں ہو جاتا، ہم آپ کی حوصلہ افزائی کریں گے کہ آپ:
متحرک رہیں: چلنا، ہلکا پھلکا رقص، اسکواٹنگ، اور برتھ بال کا استعمال آپ کی جسمانی ہیئت کو سیدھا اور فعال رکھتا ہے، جو دردِ زہ قائم ہونے میں مدد دے سکتا ہے۔
کھائیں اور پیئیں: IOL کے ابتدائی مراحل میں آپ کو چاہیے کہ معمول کے مطابق کھانے پینے کی کوشش کریں تاکہ آپ کو دردِ زہ کے لیے توانائی مل سکے۔ صحت بخش اسنیکس جیسے کہ خشک میوہ جات، سیریل بارز یا فلیپ جیکس، اور آئسوٹونک مشروبات، کھیلوں کے مشروبات آپ کی توانائی کی سطح برقرار رکھنے میں مدد دے سکتے ہیں۔
آرام دہ رہیں: گھر پر اور اسپتال میں استعمال ہونے والی درد کم کرنے کی مختلف سہولیات کے بارے میں اپنی مڈوائف سے پوچھیں۔
مجھے اپنے ساتھ اسپتال کیا لے کر جانا چاہیے؟
ایسے کپڑے اور جوتے پیک کریں جن میں آپ خود کو آرام دہ محسوس کریں، ساتھ ہی وہ واش آئٹمز جن کی آپ کو ضرورت ہو سکتی ہے۔ چونکہ IOL کا عمل کچھ وقت لے سکتا ہے، اس لیے وقت گزارنے کے لیے کچھ چیزیں ضرور لے جائیں—کتابیں، میگزین، اور کارڈ گیمز سب مقبول ہیں۔ آپ اپنا موبائل فون اور دیگر الیکٹرانک آلات بھی اسپتال لے جا سکتی ہیں، تاہم اگر آپ انہیں کسی کی نگرانی کے بغیر چھوڑ دیں تو اسپتال ان کی حفاظت کا ذمہ دار نہیں ہوگا۔ ہم یہ بھی درخواست کرتے ہیں کہ آپ ڈیوائسز سنتے وقت ہیڈ فون استعمال کریں، اور وارڈ میں موجود دیگر مریضوں کے آرام کے لیے صرف موزوں اوقات میں ہی فون کالز کریں۔ آپ کو اپنے بچے کے لیے بھی کچھ اشیاء ساتھ لانی چاہئیں جیسے کہ کپڑے اور نیپیاں۔
جب تک آپ وارڈز میں رہیں گی، ہم آپ کو کھانا اور مشروبات فراہم کریں گے۔ آپ اسپتال میں موجود دکانوں اور کیفے کا بھی دورہ کر سکتی ہیں۔ بدقسمتی سے وارڈز میں کھانا محفوظ یا گرم کرنے کی سہولت موجود نہیں ہے۔
میرا شوہر کیا کر سکتا ہے؟
پورے IOL کے عمل کے دوران آپ کے شوہر کو آپ کے ساتھ رہنے کے لیے خوش آمدید کہا جاتا ہے، تاہم ہم ان کے لیے بستر یا کھانا فراہم کرنے سے قاصر ہیں۔ ہم درخواست کرتے ہیں کہ آپ کے شوہر آپ کے بستر پر نہ سوئیں، کیونکہ ہر بستر کے لیے وزن برداشت کرنے کی ایک محفوظ حد ہوتی ہے اور زیادہ وزن اس کے ٹوٹنے کا باعث بن سکتا ہے، اور اسپتال میں بستر شیئر کرنا انفیکشن کے امکانات بھی بڑھا سکتا ہے۔ براہِ کرم اپنے شوہر سے کہیں کہ وہ آپ کی خیریت کے بارے میں آپ کے اہلِ خانہ اور دوستوں کو اطلاع دیتے رہیں، کیونکہ عملہ فون پر خفیہ معلومات فراہم نہیں کر سکتا۔

